
De hedders 
 

 
Carravagio. De verschijning van engelen aan de herders. 
 
de hedders zatten stoef bie t vuur 
t was kòld zo op dit nachtelk uur 
de lucht was kloar, moan goud te zain 
en ook veul steerns, hail ver en klain 
ien kooi lagen schoapen stil te sloapen 
zai zulf zatten oaf en tou te goapen 
 
ze wazzen wel slim allain zo mitmekoar 
en zeden nait veul, ze wazzen gauw kloar 
ze misten thoes mit zien gezelleghaid 
de vrouw en kiener, en oaf en tou n laid 
ze vonnen t doar aigenliek niks gedoan 
mor ja, konnen nait bie schoapen vandoan 
 
en toun, ienains, t was n pracht gezicht 
ston alles ien n stroalend hemels licht 
ze zagen n engel, oogverblindend wit 
wees moar nait baang, zo zee e, t vaalt wel mit 
k heb ja groot neis veur joe, wees blied 
Messias is geboren, t wer toch ook hoogste tied 
 
ik zeg joe ook nog even woar t potje ligt:  
ien stad van David, nait ien t volle licht  
doar ligt de Heer, dij wereld overwinnen zel 
redder van minsken, joe vienen hom wel 
hai ligt ien douken ien n krub, echt woar  
aal vienen joe dat meschain wel roar  
 



en toun begon ienains n hemels koor te zingen  
n laid van vree en zoaleghaid en dat soort dingen 
n prachtig engelskoor, mit nije liturgie 
heur nuchter boerenverstaand kon der nait bie 
ze wazzen slim verboasd en glad van streek 
haren ja nog nooit wat heurd wat hier op leek 
 
toun wer t weer duuster, t grote licht was vot 
ze zeden: t is dudelk, dit komt echt van God 
kom, loaten wie mor gaauw kieken goan 
waant Bethlehem is hier ja nait zo ver vandoan 
ze gingen al gaauw op stap, en mit gemak 
vonden ze t potje, krekt zo as de engel sprak 
 

 
Rembrandt. De aanbidding van de hedders. 

verwonderd bleven z’ ien t stallicht stoan 
dat kiend ien krub kwam ja bie God vandoan 
volgens d’engel was dat nou dus hun Heer  
al was hai nog zo kwetsboar, klaain en teer 
Maria streek hom evenkes over waang 
de hedders vuilden vree, waren nait ins baang 
 
 
mit daipe eerbied, mor nog wat van slag  
deden ze d òlders ainvaauwdegweg verslag 
van t licht, de engels en heur hemelse gezang 
dit kiend is wis veur ons van groot belang 
d’ òlders wazzen verbiesterd, hailden zich stil 
t kiend was ja komen noar God zien wil 
 



 
 
Jozef was hail verboasd en van zien stuk 
Maria vuilde ien heur haart n daip geluk 
mos aaldeur denken aan d’engel, dij 
heur thoes al haar verteld van old en nij 
en ien heur haart kwam toun n daipe vree 
houwel ze t nait tegen hedders zee 
 
 
de hedders gingen votdoadelk blied weerom 
moar zunder gezang, trompet of grote trom 
toch was heur haart en kòp der wel van vol 
want aan elk en ain dij t loater heuren wol 
vertelden ze blied wat was gebeurd 
ainvaauwdegweg en ongekleurd 
 
 
loater is t evengelie van dij vremde naacht 
over haile wereld goan, onzichtboar zaacht 
en as wie straks goan zingen van haail en vree 
den denken wie ook aan t mooie stee 
woar hedders d’engels heurden zingen 
van vree en zoaleghaid en dat soort dingen 

